
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ПОПРЫГУНЬЯ

	 

	(П. Чойжилын орчуулга)

	 


СЭЭХЭЛЗҮҮР

	 

	I

	 

	Ольга Ивановнын хурим дээр бүх найз, сайн танил нь байлцлаа. Ольга Ивановна, яагаад тун жирийн бааз, ямар ч алдар нэргүй хүнтэй сууснаа тайлбарлах гэсэн юм шиг нөхрийнхөө зүг толгой дохиж:

	— Та нар хараач! Цаанаа л нэг байгаа биз? гэж хэлдэг байлаа. 

	Ольга Ивановнын нөхөр Осип Степанович Дымов бол цогт зөвлөх гэдэг есдүгээр зэргийн түшмэл цолтой эмч хүн билээ. Дымов хоёр эмнэлгийн нэгд нь орон тооны биш эмчээр, нөгөөд нь хүүр задлан шинжлэгчээр ажилладаг байлаа. Өдөр бүхэн өглөөний 9 цагаас үд хүртэл өвчтөн үзэж, тасагтаа ажиллаад, үдээс хойш морин трамвайгаар нөгөө эмнэлэгт очиж, нас барсан өвчтөний биеийг задалдаг байжээ. 

	Амиараа эмчилдэг, орлого нь шальгүй, жилд таван зуугаад рублиэр л гүйцэх нь тэр. Дымовын тухай өөр юу ч хэлэх билээ? Гэтэл Ольга Ивановна болоод түүний нөхөд, сайн танил нь тийм ч жирийн хүмүүс биш юм аа. 

	Дор бүрдээ ямар нэг юманд авьяастай, жаахан ч болов олонд нэртэй, алдартай буюу алдаргүй ч гэсэн тийм болох овоо горьдлоготой хүмүүс ажээ. 

	Ольга Ивановнын танилууд гэвэл, драмын театрын жүжигчин, авьяас нь аль хэдийн тодорсон, ухаантай, даруу зантай, ганган нэг хүн, уран уншигч бөгөөд Ольга Ивановныг яруу сайхан унших арга сургаж байсан билээ. Дуурийн дуучин, цагаан санаатай, бүдүүн хар хүн, Ольга Ивановна та өөрийгөө алж байна. Залхууралгүй оролдвол, гайхамшигтай дуучин болж чадах хүн байна шүү та гэж санаа алдан үглэдэг байлаа. 

	Аж төрөх байдал, амьтан, байгалийн зураач, Рябовский түрүүтэй хэсэг зураач бий. Тэр Рябовский гэдэг тун сайхан цагаан царайтай, 25 настай залуу хүн билээ. Үзэсгэлэнд тавьдаг зураг нь олны нүдэнд дулаан үзэгдэж, сүүлчийнхээ зургийг 500 рублиэр худалдсан хүн байжээ. 

	Ольга Ивановнын зурсан судалбар зургийг засаж өгөөд та зураач болж магадгүй гэдэг байлаа. Бас хөгжмөө уйлуулж ч чаддаг морин хийлч хүн, таньдаг эмэгтэйчүүдийнхээ дотроос гагцхан Ольга Ивановныг л өөртэй нь хавсран дуулж чаддаг гэж илэн далангүй ярьдаг хүн байлаа. Бас залуу мөртөө нэртэй тууж, жүжиг, өгүүллэгүүд бичдэг зохиолч бий. Өөр хэн сэн билээ. Аа тийм, Оросын хуучин маяг үлгэр туульсыг их биширдэг чимэглэлийн зураач ноён, газар өмчийн эзэн Василий Васильич гэж бас бий. 

	Тэр хүн цаас, ваар, хөөдсөн таваг, тааз дээр гайхамшигтай сайхан юм зурдаг байжээ. 

	Ийм хөгжилтэй, дур зоргоороо эрх танхил хүмүүсийн дунд, эелдэг даруу зантай боловч, ямар нэг доктор байдгийг өвчин тусахдаа л сая санадаг бөгөөд Дымов гэдэг нэр, Сидоров, Тарасов гэдэгтэй адилхан, үл ялим санагдах эдгээр хүмүүсийн дотор Дымов бол илүүц харийн хүн юм шиг, хэдий өндөр нуруутай, өргөн цээжтэй боловч, жижигхэн юм шиг санагдам байлаа. Дымовын хувцас хүнээс гуйж өмссөн юм шиг биед нь тохирохгүй, эрүү-сахал нь пүүсийн шушмаагийн сахал шиг байлаа. 

	Гэвч хэрэв Дымов зохиолч юм уу, зурагчин байсан бол хүн эрүү-сахлыг нь Зола гэдэг зохиолчийнхтой адил юм гэж хэлэх байсан биз ээ. Жүжигчин нь Ольга Ивановнад, «Алтан шаргал үстэй бөгөөд гэрлэх ёслолынхоо хуримын хувцастайгаа, та хавар цагт нэлэнхийдээ булбарай цагаан цэцгээр бүрхсэн, гуалиг сайхан интоорын мод шиг байна» гэж ярьж байлаа. 

	Ольга Ивановна, жүжигчний гараас нь шүүрэн аваад;

	— Үгүй, та дуулж бай. Яагаад ийм хэрэг болов гээч? Та дуулж бай л даа... Эцэг маань Дымовтай хамт нэг эмнэлэгт ажилладаг байсан юм аа. Хөөрхий эцгийг минь өвдөхөд Дымов өдөр шөнөгүй сахиж байсан билээ. Биеийнхээ эцэх цуцахыг бодохгүй сүрхий еэ! Рябовский та дуулж бай... зохиолч гуай та ч сонс, их сонин шүү, наашаа ойртоцгоо. Юутай амь бие хайргүй, үнэнчээр зүтгэж тус болсон гэж санана! Би бас шөнө унталгүй эцгийнхээ дэргэд суудаг байлаа. Тэгсэн чинь баатар залуу эрийн зүрх сэтгэлийг эзэмшчихсэн байжээ. 

	Мань Дымов надад ухаангүй дурлачихжээ. Хүний хувь заяа гэж ийм хачин байх юм даа. Тэгээд эцгийг минь үхсэнээс хойш Дымов манайхаар хааяа очдог, гудамжинд надтай дайралддаг байлаа! Тэгээд нэг сайхан үдэш, толгой дээр унасан цас шиг гэнэт... сууя гэж хэллээ шүү! Би шөнөжин уйлаад, өөрөө ч Дымовт хачин их дурлачихлаа. Тэгээд л ханилцгаасан юм аа. Манай Дымов цаанаа л нэг хүч чадалтай, баавгайрхаг байдалтай байгаа биз дээ? Дымовын царай одоо бидэнд хажуугаасаа харагдаж, гэрэл сайн тусахгүй байна. Наашаа харахаар нь та нар магнайг нь хараарай. Рябовский, энэ магнайг юу гэж бодож байна

	— Дымов оо! Бид чамайг л ярьж байна! Нааш ир!

	— Үнэнч гараа Рябовскийд өг... Ай даа ингээд та хоёр найзалцгаагаарай гэжээ. 

	Дымов ялдам, гэнэхэн инээмсэглэж, Рябовскийд гараа өгөөд, 

	— Их баярлалаа. Надтай хамт бас нэг Рябовский овогтой хүн суралцаж төгссөн юм сан. Тэр таны хамаатан биш биз? гэж хэллээ.

	 


II

	 

	Ольга Ивановна 22 настай, Дымов 31 настай билээ. Гэрлээд тун сайхан сууж байлаа. Ольга Ивановна, зочлох тасалгааныхаа туурганд өөр бусдын зурсан жаазтай, жаазгүй янз бүрийн судалбар зураг зай завсаргүй өлгөж, ширээ сандал, рояль, хогшлынхоо тэнд хятад шүхэр, зургийн тавиур, өнгө бүрийн даавуу, хутга, баримал, гэрэл зургаар сайхан чимэглэжээ... Хоолныхоо тасалгааны туурганд хөдөөгийнхөнд зориулан худалддаг зураг авч нааж, чархи гутал, тарианы хадуур өлгөөд, буланд нь өвсний хадуур, савар, тармуур тавьж, хооллох тасгаа орос маягтай болгожээ. Ольга Ивановна унтах тасалгаагаа агуй шиг болгох гэж адар туурганд нь хар цэмбээр бүрж, орон дээрээ венец дэнлүү дүүжилж үүдэндээ алман сүх барьсан хүний баримал тавьсныг хэн ч харсан, тэр айл гэр болж байгаа хоёр залуу тун хөөрхөн оронтой болж гэмээр ажээ. 

	Ольга Ивановна өдөр бүр арван нэгэн цагийн үед босоод, рояль тоглох буюу нартай байвал, ямар нэг зураг тосон будгаар зурдаг байлаа. Тэгээд нэг цагийн үед оёдолчныдоо очдог байв. Дымов, Ольга Ивановна хоёрт мөнгө тун ховор, хүрэхтэй үгүйтэй байсан учир, Ольга Ивановна дандаа шинэ хувцас өмсөж, гоёлоороо гайхуулахын тулд оёдолчинтойгоо хамтран арга заль гаргах хэрэгтэй болдог байжээ. Хуучин будмал бошинз, ямар ч хэрэггүй шаа, сүлжээсний өөдөс, юухан хээхнээр чухам гайхамшигт сайхан хувцас хийчихдэг байжээ. Оёдолчныхоосоо гараад голдуу театрын сониныг мэдэх, бас далимд нь шинэ ший жүжгийн анхдугаар тоглолтын билет хөөцөлдөхөөр ямар нэг танил жүжигчнийдээ очдог байжээ. Тэндээсээ зураачийнд буюу зургийн үзэсгэлэнд, тэгээд алдарт хүмүүсийн аль нэгнийд тэднийг гэртээ урихаар буюу хариу айлчлахаар, эсвэл зүгээр дэмий чалчихаар ордог байв. 

	Ольга Ивановныг хаана ч гэсэн найртай сайхнаар баярлан угтаж, хөнгөн сайхан сэтгэлтэй, ховорхон хүүхэн гэж магтацгаадаг байлаа... Ольга Ивановнын алдарт агуу их гэж санадаг тэр улс түүнийг адил тэгш өөрийн хүн шиг үзэж, Ольга Ивановна шиг авьяастай ухаантай сэргэлэн хүн юм бүхэнд сагсганахгүй, оролдвол том хүн болно гэж бүгдээр хэлцгээдэг байлаа. Ольга Ивановна дуу дуулдаг, рояль дардаг, зураг зурдаг, барималладаг, сайн дурынхны шийд тоглодог байв. Тэгэхдээ хайнга хуйнга биш, тун чадалтай сайн хийдэг байжээ. 

	Чимэглэлийн дэнлүү хийсэн ч, нэг хүний зангиаг зангидаад өгсөн ч, ер хийсэн бүгд нь хачин сайхан урлаг хөөрхөн болдог байжээ. Гэвч алдартай хүмүүстэй хурдан танилцаж, амархан зохицон таарах талаар Ольга Ивановнын авьяас нь юу юунаас ч гоц байлаа. Нэг хүн жаахан алдаршаад, түүний тухай амьтан ярьж эхэлмэгц, Ольга Ивановна дорхноо олж танилцаад тэр өдөртөө дотно найз болоод гэртээ урьдаг билээ. Шинэ хүнтэй танилцах болгон нь Ольга Ивановнад бөөн баяр байдаг байжээ. Ольга Ивановна алдарт хүнийг бишрэн бахархаж, шөнө бүр зүүдэлдэг ажээ. Алдарт хүнийг ховдоглон эрэвч, хүслээ хангаж ер чаддаггүй байв. Хуучин танил нь мартагдан одож, оронд нь шинэ хүнтэй танилцах боловч, мөн л амархан дасах буюу урам нь хугарахдаа, шинэ шинэ их хүмүүсийг ховдоглон эрсээр олоод, дахин эрж эхэлдэг билээ. Яах л гэж ингэдэг юм бол доо?

	Ольга Ивановна таван цагт нөхөртэйгөө хамт гэртээ хоол иддэг байлаа. Нөхрийн нь жирийн байдал, хурц ухаан, сайхан санаа, Ольга Ивановнын сэтгэлийг уяруулан бахдуулдаг билээ. Ольга Ивановна байн байн ухасхийн босож нөхрийнхөө толгойг яаран тэвэрч, үнсэж гардаг байлаа.

	— Дымов чи ухаантай сайн хүн юм аа. Гэвч чамд нэг айхавтар дутагдал бий. Чи урлагийг ердөө сонирхохгүй юм. Хөгжим зурагт дургүйцдэг гэж Ольга Ивановна ярьдаг байлаа. 

	Тэгэхэд Дымов:

	— Би хөгжим, зураг мэдэхгүй юм даа. Насан турш байгалийн шинжлэл, анагаах ухаанаар оролдож байсан болохоор урлагийг сонирхох зав олдоогүй байсан юм гэж хэлдэг байжээ. 

	— Дымов, тэр чинь муухай хэрэг шүү! гэж Ольга Ивановна хэлэхэд:

	— Яагаад тэр вэ? Чиний танилуудыг байгалийн шинжлэл, анагаах ухааныг мэддэггүй байхад чи тэднийг зэмлэдэггүй шүү дээ. Хүн хүн тус тусдаа сонирхдог юмтай байдаг биш үү. Би зураг, дуурийг мэддэггүй, гэвч ухаантай зарим улс түүнд бүх амьдралаа зориулж, бас зарим нь тэрний төлөө их мөнгө өгдөг болохоор хөгжим, зураг гэж хэрэгтэй л юм байж гэж бодож байна. Би мэдэхгүй юм. Гэсэн ч мэдэхгүй гэдэг маань дургүйлхэнэ гэсэн юм биш ээ гэж хэлдэг билээ. Тэгэхэд нь Ольга Ивановна:

	— Аль вэ, би чиний үнэнч гарыг атгая! гэдэг байлаа. 

	Хоолны сүүлээр Ольга Ивановна, танилынхнаараа хэсэж, тэгээд театрт очиж ший концерт үзээд, шөнө дундаас хойш гэртээ эргэж ирдэг байлаа. Өдөр болгон ингэдэг байлаа. 

	Лхагва гарагт Ольга Ивановнынд үдэшлэг болдог байжээ. Тэр үдэшлэгүүд дээр эзэгтэй болоод зочид хөзөрдөж бүжиглэдэггүй, харин янз бүрийн урлагаар зугаацдаг билээ. Драмын театрын жүжигчин юм уншиж дуугаа дуулж, зэрэгцэн Ольга Ивановнынд зөндөө байдаг альбомд зураг зурж, морин хийл хөгжимдөж, эзэгтэй өөрөө бас зурж, барималлаж, дуулж хуурддаг байлаа. Уншлага, дуу, хөгжмийн завсар утга зохиол, театр, уран зургийн тухай ярьж, маргалддаг байв. Тэр үдэшлэг дээр эмэгтэйчүүд байдаггүй учир нь Ольга Ивановна, жүжигчид болоод оёдолчин хүүхнээсээ бусад эмэгтэйчүүдийг (яршигтай) өөдгүй амьтан гэж боддог ажээ. Хонх дуугарахтай зэрэг гэрийн эзэгтэй цочиж, ялсан баярт царайгаар: «өнөөх маань» гэж хэлэхгүй өнгөрөх үдэшлэг ганц ч байдаггүй билээ. Тэр «Өнөөх» гэдэг нь шинээр урьсан ямар нэг алдарт хүнийг хэлдэг байжээ. Дымов зочлох танхимд байдаггүй, ер түүнийг хэн ч дурсдаггүй байлаа. Гэтэл яг арван нэгэн цаг хагаст хооллох тасалгааны хаалгаар Дымов орж ирээд ялдам сайхан инээмсэглэж, алгаа үрэн: 

	— Ноёдоо, идээ зооглоцгоо! гэж хэллээ. Тэгээд бүгдээрээ хооллох тасалгаанд ороход, ширээн дээр иддэг хясаа, гахайн буюу тугалын мах, сардин загас, бяслаг, загасны түрс, мөөг, цагаан архи, жимсний архитай хоёр галуун хүзүүт зэрэг дандаа л нэг янзын юм өрөөстэй байдаг билээ. 

	Ольга Ивановна баярласандаа гараа сарвалзуулан, 

	— Хонгор хайртай метр-д'Отель минь! Чи бүр гайхамшигтай хүн юм. Эрхмүүд ээ, Дымовын магнайг хараач! Дымов чи хажуу тийшээ хар. Ноёдоо хараач! Нүүр царай нь бенгалийн бар шиг мөртөө, бугынх шиг хонгор сайхан байдалтай юм. Ээ хонгор минь гэж хэлэв. 

	Зочид Дымовыг хараад «нээрээ сайхан залуу юм» гэж бодовч дорхноо мартчихаад театр хөгжим, зургийн тухай ярьцгаажээ. Тэр хоёр залуу жаргалтай сайхан амьдарцгааж байлаа. Гэлээ ч тэдний айл гэр болж суусан анхны амраг сарын гуравдах долоо хоног жаргалтай байтугай уйтгартай болчихлоо. Дымов эмнэлэг дээрээс улаанууд өвчин халдаад, зургаа хоног хэвтэж, сайхан хар үсээ угаар нь хяргах хэрэгтэй болжээ. Ольга Ивановна нөхрийнхөө хажууд суугаад гашуудан уйлж, хожим Дымовын биеийг сайжрахаар нөхрийнхөө толгойг цагаан алчуураар боочхоод, нүүдэлчин ард болгон тоглож, хэн хэнд нь ч хөгжилтэй байлаа. Эдгээд эмнэлэгтээ дахин очиж ажиллах болсноос хойш гурав хоноод, Дымов бас нэг энджээ. Нэг өдөр хоол идэж байхдаа:

	— Би тун горьгүй боллоо. Өнөөдөр дөрвөн хүүр задлаад, хоёр хуруугаа эсгэчихсэнээ, гэртээ ирээд л сая мэдлээ гэж билээ. 

	Ольга Ивановнын айхад, инээмсэглээд, тэр бол шальгүй хэрэг, хүүр задлах үед гараа эсгэх явдал аль овоо тохиолддогийг хэлж

	— Эхнээр, би ажилдаа улайгаад анзааргагүй болчих юм гэжээ. 

	Ольга Ивановна, үхээрийн бузар халдана байх гэж сэтгэл түгшиж, шөнөдөө залбирч билээ. Ашгүй зүгээр өнгөрчээ. Тэгээд ахиад л уйтгар түгшүүргүй, жаргалтай тайван болж, сайхан өвлийн халааг авахаар алсаас мянган баярыг зөгнөн мишээгч хавар цаг ойртож байв. Жаргал цэнгэл хязгааргүй болно оо. Дөрөв, тав, зургаадугаар сард хотоос алс зайдуу зусланд гарч, зугаалан, зураг зурж, загас барьж, алтан гургалдай донгодохыг сонсоно. Долоодугаар сараас бүр намар болтол, зураачидтай Ижил мөрнөөр аялцгаахад Ольга Ивановна тэдэнтэй үргэлж явдгийн хувиар, оролцон явалцахаар болж билээ. Тэгээд маалингаар аяны хоёр костюм оёж зэхээд, замдаа хэрэглэх будаг бийр, зургийн даавуу, будгийн шинэ самбар худалдан авсан билээ. Ольга Ивановнын гэрээр түүний зураг урлагийн талаар гаргасан амжилтыг үзэхээр Рябовский өдөр болгон шахуу ирдэг байлаа. Ольга Ивановнын зурснаа үзүүлэхэд Рябовский гараа халаасандаа лав гэгч шургуулж, уруулаа тас жимийн шуухинаад:

	— За даа!.. Таны энэ үүл чинь дэндүү тусгүй үүл болчихжээ. Гэрэл нь оройн байдалтай болсонгүй. Зургийн наад тал нэг юм хивсэн шиг, ер нь нэг... тиймхэн байна. Энэ байшин чинь бас нэг юманд дарагдчихаад, өрөвдмөөр үзэгдэж байна... Энэ буланг нь арай бүдэг болгомоор юм шиг, ерөнхийдөө зүгээр болжээ... Магтъя гэж хэлдэг байв. 

	Тэгээд Рябовский хэчнээн ойлгомжгүй ярих тутам, Ольга Ивановна төдий чинээ хялбар ойлгодог байлаа.

	 


III

	 

	Христосын чухаг гурван дүйсэн гарагийн хоёрдох өдөр, Дымов өдрийн хоолноос хойш идэх уух юм, чихэр аваад эхнэр дээрээ очихоор зуслан руугаа явлаа. Эхнэртэйгээ хоёр долоо хоног уулзаагүй учир их л санажээ. Вагонд явахдаа ч, дараа нь модон дотуур зуслангийнхаа байрыг эрж явахдаа ч, өлсөж ядарснаа цаг үргэлж мэдэрч байсан боловч эхнэртэйгээ оройн хоол чөлөөтэйхөн идчихээд, унтаад өгнө дөө гэж бодож явлаа. Тэгээд түрс, бяслаг, олбого загас боосон боодолтой юмаа харахад нь сайхан санагдаж билээ. Зуслангаа олж, хүрэх үед нар шингэчхэв. 

	— Манайхан гэртээ эзгүй, удахгүй ирэх байх гэж зарц эмгэн хэллээ. 

	Үзэмж муутай, намхан дээвэртэй, дотор талыг нь бичгийн цаасаар цаасалсан, ан завсар гарсан тэгшгүй шалтай тэр байшин нь ердөө гурван тасалгаатай ажээ. Нэг тасалгаанд нь ор, нөгөөд нь энд тэндгүй маалинга, бийр, тостой болсон цаас, эрэгтэй хүний пальто, эсгий малгай ундуй сундуй хэвтэж байлаа. Гурав дахь тасалгаанд ороход нь танихгүй гурван хар хүн сууж байлаа. Хоёр нь эрүү-сахалтай, хар үстэй, гурав дахь нь үсээ хусуулсан гуулин толгойтой жүжигчин бололтой бүдүүн хар хүн байв. Ширээн дээр халуун тогоонд ус буцалж байв. 

	— Та юу гэж яваа вэ? Ольга Ивановнатай уулзах гэж яваа юу? Хүлээ, удахгүй ирнэ гэж тэр жүжигчин, Дымовыг хажиглан харж, бүдүүн дуугаар хэлэв. 

	Дымов хүлээж суулаа. Хар үстийн нэг нь Дымовыг нойрмоглон харж, өөртөө цай аягалаад:

	— Цай уух уу, гэж асуулаа. 

	Дымов цай ч уумаар, хоол ч идмээр байжээ. Гэвч цай гүзээлээд, хоол идэхгүй болчихно гээд, цай уухаас татгалзлаа. Удалгүй, хүний алхаа, танил инээд сонстож, хаалга нээгдэн, өргөн саравчтай эсгий малгай өмссөн Ольга Ивановна, гартаа хайрцаг барьсаар гүйн орж ирэв. Түүний хойноос том шүхэр, эвхмэл сандал барьсан улаан хацартай Рябовский баясгалантайяа орж ирлээ. 

	Ольга Ивановна:

	— Дымов! гэж дуу алдан нулимсаа гүйлгэнүүлж:

	— Дымов! гэж давтан хэлээд, цээж дээр нь хоёр гар, толгойгоо наалдуулж, — Чи минь! Чи яагаад ирэхгүй удав? Яагаад удсан бэ? Аа? гэлээ. 

	— Хэдийдээ ирэх вэ, эхнээр? Би дандаа ажилтай болоод, завтайд минь галт тэрэгний явах цаг тааралдахгүй юм гэж Дымовын хэлэхэд, 

	— Чамтай уулзсандаа юутай их баярлаж байна гээч! Би чамайг шөнө бүр, шөнө болгон зүүдэлж чамд өвчин хүрүүзэй гэж зовдог айдаг байлаа. Ээ дээ, чамд юутай хайртайг минь мэддэг ч болоосой. Чиний ирсэн чинь болжээ. Чи миний аврагч болно. Ганцхан чи л намайг аварч чадна! Маргааш энд мундаг хурим болно гэж Ольга Ивановна үргэлжлүүлэн ярьж, нөхрийнхөө зангиаг зангидаад:

	— Станцын цахилгааны бичээч, залуу Чикельдеев гэгч гэрлэх гэж байгаа юм. Сайхан цовоо залуу хар хүү, царай нь нэг л хүчирхэг баавгайрхаг... түүнийг харж байгаад залуу варягийг1 зурж болох юм. Зуслангийнхан бид бүгдээр оролцож хурим дээр нь байлцахаар ам тангараг алдсан юм... Ядуувтар ганц бие, аймтгай номхон хүн юм даа. Хуримд нь очихгүй байвал нүгэл болох байгаа даа, өглөөний мөргөлийн сүүлээр сүмд гэрлэх ёс хийгээд, сүмээс бүгдээр бэр хүүхний гэр рүү явган очицгооно гэдгийг бодооч... Шувуу жиргэж навчны завсраар нарны гэрэл туяарсан шугуй дотуур өнгө бүрийн хувцас өмсөцгөөсөн бид чинь ногоон зүлгэн дээгүүр эрээлжлэн харагдах болно. Мундаг биз дээ. Гэтэл Дымов минь би юугаа өмсөж сүмд очдог билээ? гэж хэлээд, уйлагнах царай гаргаж: — Надад энд юу юу ч байдаггүй! Даашинз, цэцэг, бээлий аль аль нь алга. Чи л намайг аврах хэрэгтэй. Ямар азаар чи минь хүрч ирэв дээ, хайрт минь түлхүүр аваад харь даа. Хувцасны шүүгээнд миний ягаан даашинз бий. Чи мэднэ шүү дээ. Хамгийн эхэнд нь өлгөөтэй байгаа... Бас юм хийдэг пингийн баруун талд шал дээр хоёр цаасан хайрцаг байгаа. Дээд талынхыг нь онгойлгохоор дандаа саа маа, янз бүрийн өөдөс, түүний дор цэцэг байх бий. Хонгор минь тэр цэцгийг үнгэхгүйг хичээж, тун болгоомжтой гаргаарай. Би сүүлд өөрөө шилнэ... Бас бээлий худалдаж авч аль, гэжээ. 

	— За тэгье. Би маргааш очоод явуулъя гэж Дымовын хэлэхэд Ольга Ивановна, нөхрөө гайхан харж:

	— Юуны чинь маргааш? Маргааш чи хэдийдээ амжих юм бэ? Маргааш эхний галт тэрэг 9 цагт явна. Тэгэхэд гэрлэх ёслол 11 цагт шүү. Үгүй, хонгор минь, өнөөдөр, заавал өнөөдөр яв. Хэрэв маргааш чи өөрөө ирж чадахгүй бол зарлагаар явуулаарай, за яв даа... Одоо суудлын галт тэрэг ирэх ёстой, битгий хожигд, хонгор минь гэлээ. 

	— За тэгье, гэхэд нь

	— Ээ дээ! чамайгаа явуулахад өрөвдмөөр байна. Би гэдэг тэнэг золиг, тэр цахилгааны бичээчид юунд ам алдав даа? гэж Ольга Ивановна хэлээд, нүдний нь нулимс гүйлгэнэв. Дымов, аяга цай яаран залгилж, нэг боов шүүрч аваад, ялдамхан инээмсэглэсээр станц тийш явлаа. 

	Өнөөх түрс, бяслаг, загасны махыг нь өнөө хоёр залуу, бүдүүн жүжигчинтэй идэцгээжээ.

	 


IV

	 

	Долоодугаар сарын нам гүм шөнө Ольга Ивановна, Ижил мөрний галт онгоц дээр зогсоод, мөрний ус, сайхан эрэг хоёрыг ээлжлэн харж, хажууд нь Рябовский зогсоод Ольга Ивановнад, усан дээрх хар сүүдэр бол сүүдэр биш зүүд юм. Битүүлэг маягтай гялалзагч илбийн усны байдал, хязгааргүй тэнгэр, манай амьдралын хоосон үймээн болоод ямар нэг мөнхийн дээд жаргалан байдгийг үзүүлэгч уйтгарт эргийг харахад ухаан алдмаар, үхээд дурсгал болон хоцормоор санагдана. Өнгөрсөн явдал бол жигшүүртэй бөгөөд сонирхолгүй, ирээдүй бол өчүүхэн хэрэг. Амьд яваа насанд ганц тохиолдох энэ гайхамшигт шөнө ч удахгүй өнгөрчихнө. Амьд явахын хэрэг юу вэ? гэж ярьж байв. 

	Ольга Ивановна заримдаа Рябовскийн дууг сонсож, заримдаа шөнийн нам гүмийг чагнаж, өөрийгөө хэзээ ч үхэхгүй мөнх юм шиг бодож байлаа. Ольга Ивановнын урьд үзээгүй оюу өнгөт ус, тэнгэр, их мөрний эрэг, хар сүүдэр болоод түүний сэтгэлийг дүүргэсэн тодорхойгүй баяр тэр бүхэн, өөрийг нь сүрхий их зураач болно, сартай шөнийн цаана, тээр алсын хязгааргүй огторгуйд алдар гавьяа, ард түмний хайр хүлээж байна гэж хэлэх шиг ажээ. Ольга Ивановна нүд цавчилгүй алсыг ширтэхэд бөөн хүмүүс үзэгдэн, гал улалзах шиг болж, баярын хөгжим, бахдан хашхиралдах дуу сонстон, Ольга Ивановна өөрөө даашинзтай явж, тал талаас нь цэцэг шидэлж байх шиг санагджээ. Ольга Ивановна бас, хажууд минь онгоцны ирмэгийг тохойлдоод зогсож байгаа хүн бол ёстой их суут, хувилгаан юм гэж бодож байв... Тэр хүний одоо болтол бүтээсэн бүхэн нь ер бишийн гоо сайхан шинэ бөгөөд ирээдүй нас ахиж, ховорхон авьяас нь батжих тэр үед бүтээх зүйл нь гайхамшигтай, хэмжээлшгүй өндөр зүйл байх болно. Тэр нь Рябовскийн царай, юм ярих байдал, байгальд хандах харьцаанд ч тодорхой байлаа. Рябовский өөрөө тун гоё болж ирээд хүн хүнээс гажууд байдалтай бөгөөд амьдрал нь ч хүнийхтэй адилгүй, шувууных шиг тусгайдаа чөлөөтэй ажээ. 

	— Хүйтэн болж байна гэж Ольга Ивановнын хэлээд чичирсхийхэд Рябовский цуваараа хучаад:

	— Би таны гарын дор гэдгээ мэдэрч байна. Би таны боол, та өнөөдөр яагаад ийм гоо үзэсгэлэнтэй байна вэ? гэж уйтгарлан хэллээ. 

	Рябовский, Ольга Ивановныг нүд салгалгүй ширтээд нүд нь сүртэй байсан учир Ольга Ивановна өөдөөс нь харахаасаа эмээж байлаа. 

	Рябовский:

	— Би танд ухаангүй хайртай... гэж хацар руу нь аахилан шивнээд: — Надад хая гэж ганц үг хэлбэл чинь би урлагийг хаяж орхино. Надад чи хайртай биз дээ, дуртай биз дээ... гэж сэтгэл ихэд хөдлөн хэлжээ. 

	Ольга Ивановна:

	— Битгий тэгж яриач, чиний тэр үгэнд айдас хүрч байна. Дымов оо яах билээ? гэж нүдээ таглан хэлэв. 

	— Юун Дымов? Яасан Дымов? Дымов надад ямар хамаатай юм бэ? Ижил мөрөн, сар, гоо үзэсгэлэн, миний янаг амраг, миний бахдах сэтгэл л байна. Ямар ч Дымов энд алга аа... Ёх, би юу ч мэдэхээ байлаа. Надад өнгөрсөн явдал хэрэггүй, ганц минут, ганц агшин зуурын янагийн жаргал хэрэгтэй гэхэд нь Ольга Ивановнын зүрх дэлсэж, хэдий нөхрөө бодох гэж оролдсон боловч, өнгөрсөн юм бүхэн нь хурим нь ч, Дымов нь ч өнөөх болдог үдэшлэг нь тун өчүүхэн шальгүй бүрэг бараг, аль хэзээний өнгөрсөн, хэнд ч хэрэггүй юм шиг санагдаад ирлээ... Үнэндээ юун Дымов?, яасан Дымов билээ? Дымов надад ямар хамаатай юм бэ? Ер нь Дымов гэдэг хүн энэ дэлхий дээр байдаг юм уу, зүүд шиг юм уу?

	«Дымов шиг жирийн бааз хүнд урьд олж хүртсэн жаргал нь дээд хишиг биз ээ. Хожим ба үхээд тамын зовлон амссан ч дүүрсэн хэрэг... ингээд л үзээд үхье. Энэ насандаа юм бүхнийг үзэх хэрэгтэй, тэнгэр минь яасан сүрдмээр, яасан сайхан юм бэ?» гэж нүүрээ даран бодов. 

	Рябовский, Ольга Ивановныг тэврэн авч, аяархан түлхэх гэж оролдож байсан гарыг нь шуналтайяа үнсэн:

	— За яав, юу болов? Чи надад хайртай шүү дээ, тийм биз? Ямар гайхалтай сайхан шөнө вэ! гэж бувтнав. 

	— Тийм ээ, сайхан шөнө байна! гэж Ольга Ивановна шивнэж, Рябовскийн нулимс гүйлгэнэсэн нүдийг хараад бушуухан эргэж харснаа, Рябовскийг тэвэрч, уруул нийлүүлэн чанга үнсэв. 

	— Кинешмад хүрч ирлээ! гэж тавцангийн нөгөө буланд нэг хүн дуугарч хүнд алхаа дуулдан, хажуугаар нь зуушны хүн өнгөрөөд Ольга Ивановна, тэр хүнийг хүүе ээ, та бидэнд архи авчирч өгөөч! гэж баярлахдаа уйлж инээн хэлэв. 

	Зураач Рябовский сэтгэл хөдөлснөөсөө болж зэвхий царайлан, вандан дээр суугаад, Ольга Ивановныг эрхэмлэн хүндэтгэх байдлаар хараад нүдээ аньж, шаналангуй инээмсэглэн:

	— Би ядарлаа гээд онгоцны хажуу руу толгойгоороо наллаа.

	 


V

	 

	Есдүгээр сарын хоёрын өдөр, нам гүм, дулаан боловч тэнгэр бүрхэг байлаа. Өглөөгүүр Ижил мөрний дээгүүр сийрэг манан татаж, есөн цагаас хойш бороо шивэрч эхлээд, тэнгэр онгойж цэлмэх шинж үгүй байлаа. Рябовский цай ууж байхдаа Ольга Ивановнад, зураг бол хамгийн азгүй уйтгартай урлаг. Тэнэгүүд л намайг авьяастай гэж бодохоос биш, би ерөөс зураач хүн биш гэж хэлээд зүв зүгээр байснаа гэнэт хутга шүүрэн аваад, хамгийнхаа сайн судалбар зургаа цуу татаж орхилоо. Тэгээд цайнаас хойш цонхны дэргэд, Ижил мөрнийг уйтгарлан харж суухад нь ус урьд адил гялалзахгүй, нүдэнд хүйтэн бүдэг байдалтай болчихсон шиг байлаа. Юм бүхэн уйтгартай, намрын шинж орсон ажээ. Эргийн тансаг сайхан ногоон зүлгэн хивс, агир, алмас эрдэнийн гялтганах шиг тунгалаг цэнхэр өнгөтэй алсын бараа, үзэмжит сайхан байгалийн юм бүхнийг Ижил мөрнөөс хурааж аваад, хойтон хавар болтол авдарт хийчихсэн юм шиг, тэр хавиар нисэж яваа турлиах Ижил мөрнийг «Шалдаан! шалдаан!» гэж дооглож байгаа юм шиг санагдам ажээ. Рябовский, турлиах гуаглахыг чагнан, би авьяас чадвараа алдаж гүйцжээ. Энэ ертөнцийн юм бүхэн хуурмаг, харьцангуй балай юм. Ер энэ хүүхэнтэй сүлбээлдэх хэрэггүй байсан юм гэж бодож байлаа... Ер нь Рябовский ууртай муухай ааштай байжээ. 

	Ольга Ивановна цаад өрөөнд орон дээр суугаад, сайхан шаргал үсээ хуруугаараа засах зуур, гэртээ очоод зочлох тасалгаандаа ч, унтах тасалгаандаа байгаа, нөхрийнхөө ажлын өрөөнд ч байгаагаар бодсоор сэтгэл нь бэлчиж, театр, оёдолчин хүүхэн, танил нөхдөө бодоод, тэд маань одоо юу хийж байгаа бол? Намайг дурсаж байгаа болов уу? Улирал дуусаад, одоо үдэшлэгээ хийх цаг болчхож дээ. Дымов минь! хөөрхий Дымов надад захиа бичихдээ юутай ялдамхан, хүүхэд мэт, ер өрөвдмөөр, гэртээ ирээч гэж гуйдаг билээ. Дымов, сар бүр Ольга Ивановнад 75 төгрөг явуулдаг, бас зураачаас мөнгө зээлдэж 100 рублийн өр тавьсан гэж миний бичихэд бас 100 төгрөг ч явуулсан юм. Юутай сайхан санаатай, уудам сэтгэлтэй хүн бэ! Жуулчлан явахдаа Ольга Ивановна аяншин уйтгарлах болоод энэ харчуул, мөрөн голын ус чийгийн үнэрээс бушуухан зайлж, тосгоноос тосгонд үргэлж нүүдэллэн тариачны байшинд сууж байхдаа, дарагдсан хир буртгаасаа салах юм сан гэж хүсэж байлаа. Рябовский, тэдний хамт 9 дүгээр сарын 20 хүртэл энд сууна гэж зураачид ам алдаагүй сэн бол өнөөдөр ч гэсэн явчхаж болох санжээ. Тэгвэл юутай сайхан байх билээ! гэж боджээ. Рябовский

	— Тэнгэр минь! хэзээ нэг цаг гарах юм бол ? Нартай өдрийн зургийг наргүй байхад гүйцээж болохгүй шүү дээ!.. гэж гасалж байв. Ольга Ивановна цаад тасалгаанаас гарч ирээд:

	— Чамд үүлтэй өдрийн зураг бий, санаж байгаа биз дээ. Баруун талдаа ой, зүүн талдаа хэдэн үхэр чулууны зурагтай. Чи одоо түүнийгээ гүйцээж болох сон гэжээ. 

	— Юу! Гүйцээх! Та намайг юу хийхийгээ мэдэхгүй тэнэг гэж боддог юм уу! гэж үрчилзэн хэлжээ. 

	— Чи яасан их хувирчихаа вэ? гэж Ольга Ивановнын шүүрс алдан хэлэхэд, Рябовский

	— Яах вэ сайн л биз!? гэжээ. Ольга Ивановнын нүүр таталдаж, зуухны тэнд очоод уйлчихжээ. Рябовский

	— Тийм дээ, ганцхан нулимсаа гоожуулах л дутаад байсан юм. Болиоч, надад уйлах мянган шалтаг байвч, би уйлаагүй л байна гэжээ. 

	Ольга Ивановна мэгшин уйлагнаж, 

	— Мянган шалтаг гэнэ ээ та! Хамгийн гол шалтаг нь та намайг тээршээх болжээ гэж хэлээд орилж, — Үнэнийг нь хэлэхэд чи бидний янаг сэтгэлээс минь ичих болжээ. Зураач аль хэдийн биднийг мэдчихээд, нуух аргагүй болсон атал, та тэднээс нуух гэж ядаж байна гэлээ. 

	— Ольга, би танаас ганцхан юм гуйя. Та намайг битгий тарчилгаач! Надад өөр юү ч хэрэггүй гэж гараа элгэн дээрээ тавьж Рябовскийн гуйхад, 

	— Тэгвэл, та надад хуучин хэвээр хайртай гэж тангарагла гэжээ. 

	Рябовский:

	— Энэ чинь шаналгаатай хэрэг ээ! Ингээд байх юм бол эсвэл би Ижил мөрөн рүү харайж үхнэ, эсвэл галзуурч дуусна шүү! Намайг орхиоч! гэж босон харайж, шүдээ зуун хэлжээ. 

	— Тэгвэл намайг ал ал! Аль вэ? Алаадах! гэж Ольга Ивановна хашхирлаа. 

	Ольга Ивановна дахин орилсоор цаад тасалгаа руу орлоо. Байшингийн сүрэл дээвэр дээр бороо тусах чимээ шорчигнож байлаа. Рябовский толгойгоо барьж, тасалгаа дотуур холхиж байснаа, нэг хүнд нэг юм батлан үзүүлэх гэсэн юм шиг шийдсэн царай гарган, малгайгаа өмсөж, буу мөрлөөд байшингаас гарч одов. 

	Явснаас нь хойш Ольга Ивановна орон дээрээ хэвтэж уйллаа. Эхлээд хор идээд, Рябовскийг буцаж ирэхэд үхчихсэн байвал зүгээр сэн гэж бодоод, дараа бодол нь зочлох танхим нөхрийнхөө тасалгаа руу шилжиж, Дымовтойгоо зэрэгцэн хөдөлгөөнгүй суугаад, бие цэвэр сэтгэл тайван жаргаж, орой нь театрт очиж Мазинийн дуулахыг сонсох юм сан гэж бодлоо. Соёл боловсрол шуугиан, нэрт хүмүүсийг хүсэн бодсоор зүрх нь өвдөж, байшинд нэг авгай орж ирээд, хоол хийхээр яаралгүй гал түлж, хэншүү ханхлан, утаанаас угаар цэнхэртлээ. Урт түрийтэй балиар гутал өмссөн, бороонд норсон нойтон царайтай зураач хүрч ирээд, зурсан юмаа үзэцгээж Ижил мөрөн, тэнгэр муухай байхад ч гоо үзэсгэлэнтэйеэ гэж сэтгэлээ тайвшруулцгааж байлаа. Туурганд байгаа хямдхан цаг, чаг-чаг-чаг-чаг гэж байлаа... Бээрсэн ялаа гүнгэрвааны тэрүүгээр бөөгнөрөн хүнгэнэлдэж, вандан доогуур, зузаан хавтасны дотор хорхой түчигнэх нь сонстож байлаа... 

	Рябовский, нар жаргаснаас хойш зүдэрсэн зэвхий царайтай орж ирээд, ширээн дээр малгайгаа чулуудан, муухай гуталтайгаа вандан дээр ойчоод нүдээ анин:

	— Би ядарлаа... гэж хэлээд, зовхио сөхөн ядан хөмсгөө хөдөлгөв. 

	Ольга Ивановна түүнд уурлаагүйгээ үзүүлэн эрхлэх гэж ойртож очоод дуугүйхэн үнсэж үсийг нь самнамаар санагдаж, цайвар шар үсэнд нь сам хүргэв. 

	Рябовский, биед нь хүйтэн юм хүрсэн шиг цочин, нүдээ нээж:

	— Юу болов? Юу болов? Намайг зүгээр байлгаач, гуйя таныг, гэж хэлээд Ольга Ивановнаг гараараа зайлуулан цаашаа болж царайд нь дур гутан эгдүүцэх байдал үзэгдэх шиг санагдлаа. Тэгтэл гэрийн эзэн авгай, хоёр гартаа шөлтэй таваг, болгоомжтой барьсаар Рябовскийд авчирч өгөхдөө, эрхий хуруугаа шөлөнд дүрсэн байхыг Ольга Ивановна харжээ. Тэгээд цүдгэр гэдэстэй балиар авгай, Рябовскийн ховдоглон идэж байгаа шөл, тэр байшин болоод анхандаа жирийн бөгөөд урлагийн эмх замбараагүй байдалд нь дурладаг байсан байдлаа санахад, Ольга Ивановнад аймшигтай санагджээ. Ольга Ивановна доромжлогдсоноо гэнэт мэдэрч, хүйтнээр:

	— Бид нэг хэсэгтээ салах хэрэгтэй байна. Тэгэхгүй бол сүрхий муудалдаж магадгүй. Би ч бүр хаширлаа. Би өнөөдөр явна гэжээ. 

	Рябовский

	— Юугаар вэ? Мод унаад давхих уу?

	— Өнөөдөр пүрэв, тэгэхээр 9 цаг хагаст галт онгоц ирнэ. 

	— Аа? тийм тийм... За яах вэ явбал яв л даа, одоо энд хийх юм юу ч үгүй, уйтгартай байна. Тэгээд чи нэг шийдсэн бол чамайг хорьж тогтоох хүн ховор байх аа. Яв даа, хорьдоос хойш уулзамз гэж Рябовский аятайхан хэлэв. 

	Ольга Ивановна юмаа зэхэж, сэтгэл хангалуун болоод, хацар нь хүртэл улайв. Зочлох танхимдаа зураг зурж, зөөлөн хөнжилд унтаж, бүтээлэгтэй ширээн дээр хоол идэх цаг ойртож байгаа маань үнэн бил үү? гэж өөрөө өөрөөсөө асууж, сэтгэл нь тайвширч, Рябовскийд уурлахыгаа зогсоод:

	— Рябуша, би чамд бийр будгаа орхиё. Үлдсэн юмыг минь аваад очоорой... Чи намайг байхгүй хойгуур залхуурч, лазанталгүй ажиллаж байгаарай. Рябуша, чи минь гарамгай хүн шүү гэж хэллээ. 

	Арван цагт Рябовский салахынх гэж Ольга Ивановнаг үнссэн нь гагцхүү галт онгоцон дээр зураачийн дэргэд үнсэхгүйн тулд ингэсэн юм шиг санагдлаа. Ольга Ивановныг онгоцны зогсоол дээр хүргэж өгснөөс нь хойш удалгүй галт онгоц ирээд, Ольга Ивановныг аваад явчихлаа. 

	Ольга Ивановна, хоёр хоног гаруй болоод гэртээ ирж малгай, цуваа ч тайлалгүй сэтгэл хөдлөн аахилсаар зочлох танхимдаа ороод, тэндээс хоолны тасалгаанд ортол, гадуур хувцасгүй, энгэр нь задгай хантаазтай Дымов, хутга сэрээ хоёр хавирч байв. Урд нь тавагтай, ятууны мах байв. Ольга Ивановна тасалгаанд орохдоо юм бүхнийг нөхрөөсөө тас нуух хэрэгтэй, тэгэхэд чадал хүчин ч хүрэлцэнэ гэж бат санаж байснаа нөхрийнхөө ялдам, тавиухан инээд, баяртайяа гялалзагч нүдийг хараад, энэ хүнээс нууна гэгч, энэ хүнийг гүтгэх, юмыг нь хулгай хийж алахтай адил жигшүүртэй шившигт, байж болшгүй, ер хүчин хүрэлцэшгүй хэрэг гэж мэдээд, өнгөрсөн юм бүхнээ хэлэхээр агшин зуурхан шийдээд нөхөртөө үнсүүлж тэврүүлээд, өмнө нь сөгдөн унаж, нүүрээ таглажээ. 

	— Яав? Яагаа вэ чи минь, намайгаа санаа юу? гэж Дымовын энхрийлэн асуухад Ольга Ивановна ичиж, улайсан нүүрээ өргөж, гэмшин гуйсан байдлаар нөхрөө харсан боловч айж ичсэнээсээ болж үнэнийгээ хэлж чадсангүй. 

	— Зүгээрээ... Би тэгээд л... гэж хэлэв. 

	Дымов, түүнийг өндийлгөж, сандал дээр суулгаад:

	— Сууцгаая. Ай даа, ингээд... ятууны мах ид. Хөөрхий чи минь өлсөө биз гэлээ. 

	Ольга Ивановна гэрийнхээ агаарыг шуналтайгаар амьсгалаад, ятууны мах идэв. Дымов, сэтгэл уяран харж, баяртайяа инээж суулаа.

	 


VI

	 

	Өвлийн дунд үеэс Дымов хууртаж байгаагаа таамаглах болсон бололтой, өөрөө муухай санаатай байсан юм шиг эхнэрийнхээ нүдийг эгц харж чадахыг больж, уулзахдаа баясгалантай инээдгээ байгаад, эхнэртэйгээ хоёулхан үлдэхээс зовж Коростелев найзаа хоолондоо дагуулан авчирдаг болов. Тайрмал үстэй, овор ихтэй царайтай Коростелев гэгч намхан нуруутай хүн, Ольга Ивановнатай ярихаараа бачимдсандаа цамцныхаа хамаг товчийг тайлаад, дахин товчилж, баруун гараараа сахлынхаа зүүн талаас зулгаадаг байжээ. Хоолон дээр тэр хоёр доктор, өрц дээгүүр болохоор заримдаа зүрх дэлсэх явдал байдаг гэх буюу мэдрэлийн өвчин, сүүлийн үед их л олонтоо тохиолдох боллоо гэх шиг, эсвэл Дымов, өчигдөр «цус хортойгоор багадсан» гэдэг шинжилгээ тогтоосон, хүүр задлахдаа, ходоодны доорх булчирхайн хорт үү байхыг үзлээ гэх шиг ярьдаг байжээ. Тэр хоёр, Ольга Ивановныг дуугүй байлгахын тулд буюу чухамдаа худал хэлүүлэхгүйн тулд анагаах ухааны тухай яриа дэлгэж байгаа юм шиг санагдсаар байлаа. Хоолноос хойш, Коростелев роялийн дэргэд сууж, Дымов санаа алдан:

	— Ээ дээ, өвгөн минь! За юу ч гэх вэ! Ямар нэг уйтгартай дуу дараач гэдэг билээ. 

	Коростелев мөрөө өргөж, хуруугаа арвайлгаад хөгжим дарж хэдэн эгшиг гаргаснаа, нарийхан хоолойгоор «Орос тариачны гашуудан ёолдоггүй тийм орон газар надад зааж өгөөч» гэж дуулж эхлэхэд, Дымов нь дахин санаа алдаж, нударгаар шанаагаа тулаад, бодлого болдог билээ. 

	Сүүлийн үед Ольга Ивановна тун болгоомжгүй авирлах болжээ. Өглөө болгон бие тавгүй бөгөөд өөрөө Рябовскийд нэгэнт дурлахыг больсон, тэнгэрийн авралаар юм бүхэн өнгөрсөн гэж бодсоор босож кофе ууснаас хойш, Рябовский нөхрөөс нь салгаад, одоо нөхөр ч үгүй, Рябовский ч үгүй хоцорлоо гэж боддог боллоо. Тэгээд Рябовскийг үзэсгэлэнт байгаль, хүн амьтны байдлыг хольсон ямар нэг гайхамшигт сайхан зураг үзэсгэлэнд гаргах гэж бэлтгэж байгаа, түүнийг үзсэн хүн болгон бахдан магтаж байна гэж танилуудынхаа ярьсныг санаад, «Рябовский, миний нөлөөгөөр түүнийг бүтээж шүү дээ, ерөөс миний нөлөөгөөр сайн болж байгаа юм» гэж боддог байлаа. Тэр нөлөөгөө маш чухал, ер Рябовскийг орхичихвол, лав замаа алдах байх аа гэж боддог байжээ. Бас Рябовский хамгийн сүүлд гялтганасан саарал костюм өмсөж, шинэ зангиа зүүж ирээд «би гоё байна уу?» гэж асуусны нь уянтайгаар санаж, нээрээ ч урт буржгар үстэй, цэнхэр нүдтэй дэгжирхэг Рябовский тун гоё (эсвэл тэгж гоё гэж санагдсан ч юм уу) тэгээд бас Ольга Ивановнад их сайн байсан байжээ. 

	Ольга Ивановна олон юм эргэцүүлэн бодоод, хувцаслаж сэтгэл догдолсоор Рябовский дээр очиж түүнийг тун хөгжилтэй байхад нь тааралджээ. Рябовский, үнэхээр сайхан зурагтаа бахархан дэвхцэж, маяглан тэнэглэж, чухал юм асуухад хошигнон хариулж байлаа. Ольга Ивановна, Рябовскийн зурагт атаархаж, зургийг нь үзэн ядаж байсан боловч, ёс бодож, зургийнх нь өмнө таван минут хэртэй дуугүй зогсоод, бурхны өмнө санаа алддаг шиг санаа алдаад:

	— Нээрээ, чи урьд нь ийм юм ер зурж байгаагүй шүү. Бүр аймаар ч юм шиг гэж аяархан хэлээд, надад дурлаач, битгий хаяач, хөөрхий, азгүй намайг хайрлаач гэж гуйж уйлан, Рябовскийн гарыг үнсэж, хайртай гэж тангараглахыг шаардан, миний сайн нөлөөгүй бол замаа алдаж сөнөнө гэж Рябовскийд батлан хэлжээ. Тэгээд Рябовскийн уурыг хүргэж, дарлуулснаа ухааран, оёдолчиндоо очих буюу билет хөөцөлдөхөөр танил жүжигчнийдээ очжээ. 

	Ольга Ивановна, Рябовскийг эзгүйгээр дайралдвал өнөөдөр над дээр очихгүй бол би заавал хор идэж үхнэ гэж тангарагласан захиа бичээд орхидог байжээ. Тэгэхэд нь Рябовский айгаад, очдог байжээ. Рябовскийг, Ольга Ивановнад нөхрөөс нь ер ичихгүй, хэрцгий үг хэлэхэд Ольга Ивановна мөн тэрчлэн хариулдаг ажээ. Тэр хоёр бие биеийнхээ хүчээр холбож байгаа эвлэршгүй дайснууд болохоо мэдээд, уурлацгаадаг, уурласнаасаа болж хуншгүй зан гаргацгааж байгаагаа ч, хамаг учрыг нь тайрмал үстэй Коростелев хүртэл мэдэж байгааг ч анзаардаггүй байжээ. Хоолноос хойш Рябовский явах гэж яардаг билээ. 

	— Та хаа очих вэ? гэж Ольга Ивановна, үүдний пинд ороод, Рябовскийг жигшин харж асуудаг байв. 

	Рябовский нүдээ анивалзан ярвайгаад, Ольга Ивановнын таних ямар нэг хүүхнийд очно гэдэг байлаа. Рябовский, Ольга Ивановнын харддагийг шоолж, эгдүүг нь хүргэх гэсэн нь илт билээ. Тэгэхэд нь унтах тасалгаандаа ороод орон дээрээ хэвтээд, хардах тачаадах, доромжлуулсандаа гомдох, ичих сэтгэл зэрэгцэж, дэрээ зулгаан чанга орилж эхэлдэг байлаа. Тэгэхэд Дымов, Коростелевийг зочлох танхимд үлдээгээд, унтах тасалгаандаа орж ичиж сандран:

	— Битгий чанга уйл даа, эхнээр! Яах юм бэ? Энэ тухай дуугүй байх хэрэгтэй шүү... Хүнд мэдэгдэхгүй байх хэрэгтэй... Нэгэнт хийсэн хэрэг баллах аргагүй шүү гэж аяархан хэлдэг байлаа. 

	Чамархайг нь хүртэл өвтгөгч, жөтөөч сэтгэлээ яаж намжуулахыг мэдэхгүй, байдаг хэрэг явдлаа засаж болно гэж бодохдоо Ольга Ивановна нүүр гараа угааж, уйлсан нүүртээ оо тавиад, Рябовскийн заасан танил хүүхнийдээ давхиж хүрдэг байлаа. Тэнд Рябовскийг байхгүй болохоор бас нэг хүүхнийд, тэндээс өөр хүүхнийд очдог байжээ... Анхандаа тэгж явах нь Ольга Ивановнад ичгүүртэй байсан боловч, сүүлдээ дасчхаад, ганц оройн дотор, Рябовскийг олох гэж танил хүүхнүүдээ шувтартал эргэх явдал ч тохиолддог болов. 

	Түүнийг нь хүн бүгдээрээ мэддэг болжээ. 

	Ольга Ивановна нэг удаа Рябовскийд, нөхрийнхөө тухай:

	— Энэ хүний уудам сэтгэл надад дарамт болж байна! гэж хэлсэн билээ. 

	Тэгэхэд тэр үгс, Ольга Ивановнад аятайхан санагдаж, Рябовский тэр хоёрын явдлыг мэддэг зураачидтай уулзах болгондоо гараа сүртэй занган дохиж, нөхрийнхөө тухай:

	— Энэ хүний уудам сэтгэл надад дарамт болж байна! гэж хэлдэг болжээ. 

	Тэдний аж төрөх дэглэм, ноднин жилийнхтэйгээ адил байлаа. Лхагва гарагт үдэшлэг болдог байв. Жүжигчин шүлэг уншиж, зураачид зурж, морин хийлтэй хөгжимчин хөгжимдөн, дуучин дуулж, бас 11 цаг хагаст хоолны тасалгааны хаалга нээгдэн, хэзээний Дымов гарч ирээд инээмсэглэн:

	— Эрхмүүдээ, идээ зооглоцгоо! гэж хэлдэг байв. 

	Ольга Ивановна мөн л урьд адил, агуу их хүмүүсийг эрж олоод сэтгэл ханахгүй дахин эрдэг байлаа. Мөн л урьд адил өдөр бүр, шөнө орой болсон хойно ирдэг байлаа. Гэвч Дымов, Ольга Ивановныг ирэхэд, ноднин жилийнх шигээ унтаж байдаггүй тасалгаандаа нэг юм хийж, гурван цагт хэвтээд найман цагт босдог байжээ. 

	Нэг орой Ольга Ивановна, толины өмнө зогсоод, театрт очихоор зэхэж байтал, унтах тасалгаанд фрак өмсөн, цагаан зангиа зүүсэн, Дымов орж ирэв. Хуучин шигээ ялдамхан инээмсэглэж, эхнэрийнхээ нүдийг эгцлэн баясгалантайяа хараад, нүүр нь гялалзан туяарч байв. Суугаад өвдгөө илбэн:

	— Би сая диссертаци хамгааллаа гэхэд нь

	— Хамгаалаа юу? гэж Ольга Ивановна асуув. 

	— Тэгсээн гэж Дымов хэлээд, цааш харж зогсоод үсээ зассаар байгаа эхнэрийнхээ нүүрийг толинд харах гэж хүзүүгээ сунгаад; — Ай даа! Намайг ерөнхий өвчин судлах багш болгож магадгүй юм. Иймэрхүү байртай байгаа шүү гэлээ. 

	Дымовын баясгалантайяа туяарсан царайг харвал, Ольга Ивановныг даган баясалцсан бол эгзэгтэй бүгдийг одоо, ирээдүйн юм бүхнийг уучилж, өнгөрсөн юм бүхнийг ч мартах байсан ажээ. Гэтэл Ольга Ивановна ерөнхий өвчин судлах багш гэгч ямар зэргийн юу байдгийг мэдэхгүйн дээр шийнээс хожигдчихно гэж айж байсан учир юу ч хариулсангүй. 

	Дымов хоёр минут сууж, гэмшингүй инээмсэглээд, гарч одлоо.

	 


VII

	 

	Тун түгшүүртэй өдөр байж билээ. 

	Дымовын толгой нь их өвдөж байлаа. Өглөө цайгаа ч уусангүй, ажилдаа ч очсонгүй, тасалгаандаа үргэлж л турк буйдан дээр хэвтээд байлаа. Ольга Ивановна хэзээний зангаараа нэг цагт амьгүй бодисын зураг зурснаа үзүүлж, бас өчигдөр яагаад ирээгүйг асуухаар Рябовскийнд очихоор гарав. Судалбар зураг нь тун шальгүй мэт санагдаад, Ольга Ивановна түүнийг, Рябовский дээр очих шалтаг олох гэж зурсан юм санж. 

	Ольга Ивановна, Рябовский дээр зөвшөөрөлгүй ороод үүдний өрөөнд галошоо тайлж байтал, дотор тасалгаанд нэг юм гүйх шиг, эмэгтэй хүний даашинз ширчигнэх шиг сонстоход тасалгаа руу яаран өнгийв. Тэгтэл шал шүргэсэн хар гөлөнгөр даавуу хөшигтэй том зургийн цаагуур, хүрэн банзлын хормой жирсхийн далд орохыг харав. Нэг хүүхэн нуугдсан нь гарцаагүй байлаа. Ольга Ивановна өөрөө тэр зургийн цаагуур бас олон нуугддаг байж билээ! Рябовский тун их ичсэн бололтой. Ольга Ивановныг үзээд гайхсан дүр гарган, хоёр гараа сунгаж, нялуухан инээмсэглээд:

	— Пээ! Ирсэнд чинь их баярлалаа. Ямар сайхан юм дуулгах нь вэ? гэжээ. 

	Ольга Ивановнын нүд нулимсаар дүүрээд тун ч ичгүүртэй, гомдолтой, гашуун байсан бөгөөд одоо зургийн цаана зогсчхоод тавлан хөхөрч, худалч бөгөөд ханилсан хүнийг нь булаацалдаж байгаа хүүхний дэргэд, сая рубль өгье гэсэн ч яримааргүй байлаа. 

	— Би танд судалбар зураг авчирлаа... Амьгүй бодис гэж Ольга Ивановна нарийн дуугаар сэтгэл зовонгуй хэлэв. 

	— Юу... судалбар зураг уу? гээд Рябовский, дүрийг нь гартаа авч үзэнгүүтээ хэнэггүй байдал гарган, нөгөө тасалгаанд орлоо. 

	Ольга Ивановна хойноос нь хүлцэнгүйгээр даган оров. Рябовский: нэгдүгээр зэргийн... зураг - натюрморт... курорт... чорт... порт... гэж холбоо үгийг олон ядаж чалчив. 

	Зургийн тасагт хүн яаран алхлах, хувцас ширчигнэх сонсогдлоо. Тэгэхлээр нөгөө хүүхэн явчих нь энэ ажээ. Ольга Ивановна чанга чарлаж, зураачийн толгой дундуур ямар нэг хүнд юмаар цохичхоод, гараад явмаар санагджээ. Гэтэл нулимс дүүрсэн нүдэнд нь юу ч харагдахгүй байлаа. Ичих сэтгэлдээ дарагдаад, өөрийгөө Ольга Ивановна ч биш, зураач ч биш, шавж мэт амьтан гэж бодов. Рябовский, 

	— Би ядарчихлаа гэж шаналангуй хэлээд, үүрэглэхгүй гэж толгойгоо сэгсэрч, судалбар зургийг харан:

	— Энэ чинь гоё л юм даа, ганц өнөөдөр ч судалбар, ноднин ч судалбар, нэг сарын дараа ч судалбар... Та яасан уйддаггүй юм бэ?, таны оронд би л бол зургийг хаячхаад, хөгжим ч юм уу, өөр нэг юмаар олигтойхон оролдох сон. Та бол зураач ч биш, хөгжимчин ч биш шүү! За би мөн ч их ядарлаа! Би одоо цай өг гэж хэлье... Тэгэх үү? гээд тасалгаанаас гараад, зарцдаа нэг юм хэлж байхыг Ольга Ивановна сонслоо. Тэгээд Рябовскийтай дахин уулзаж ярилцахгүйн тулд, хамгийн гол нь орилохгүйн тулд түүнийг буцаж ирэхээс өмнө үүдний өрөөнд бушуухан гүйж ороод, галошоо өмсөн, гудамжинд гараад сая нэг санаа амарч, Рябовскийгаас ч, зураг урлалаас ч, тасалгаанд тэгтэл дарамт болж байсан хэцүү өлгүүрээс ч үүрд мултарснаа мэдлээ. Ингээд бүгд дуусах нь тэр ээ!

	Ольга Ивановна, оёдолчныдоо очиж, дараа нь өчигдөрхөн ирсэн Барнайнд очоод Барнайнхаас Нотын дэлгүүрт очлоо. 

	Ольга Ивановна ингэж явахдаа цаг үргэлж, Рябовскийд, нэр дүрээ бүрэн хадгалсан, ширүүн хүйтэн үгтэй захиа бичнэ. Тэгээд хавар ч юм уу, зун нь Дымовтойгоо хамт Крымд очоод, тэнд өнгөрсөн хэргээсээ бүрмөсөн ангижирч, шинэ амьдралаа эхэлнэ гэж бодож явлаа. 

	Ольга Ивановна, шөнө орой болсон хойно гэртээ ирээд, хувцсаа ч солилгүй, захиа бичихээр зочлох тасалгаандаа суув. Ольга Ивановныг зураач биш гэж Рябовскийн хэлсний нь өшөөнд, чи жил болгон нэг л хэвийн юм зурдаг, өдөр болгон нэг хэвийн юм ярьдаг, чи одоо байрандаа царцсан учир урьд бүтээснээсээ илүү юм хийж заяа нь чадахгүй гэж бичих гэж байлаа. Бас Рябовский, чи миний сайн нөлөөний ачийг санах хэрэгтэй. Чиний муу зан гаргадаг бол миний сайн нөлөөнд, өнөөдөр зургийн араар нуугддаг шиг, иймэрхүү санаа муут хүүхнүүд саад болж байгаагийнх юм гэж бичмээр байлаа. 

	— Эхнээр! Эхнээр! гэж Дымов ажлынхаа тасалгаанаас хаалгаа онгойлголгүй дуудав. 

	— Юу гээ вэ? гэхэд нь 

	— Эхнээр чи нааш битгий орж ир ээ, зүгээр хаалганд ойртоод ир... Гурав хоногийн өмнө эмнэлэг дээр надад хоолойн сахуу халдсан юм. Тэгээд одоо... бие муу байна. Коростелевт даруйхан хүн явуул гэлээ. 

	Ольга Ивановна, нөхрийгөө аливаа танил эрэгтэйчүүдийнхээ адил дандаа овгоор нь дууддаг байлаа. Нөхрийнх нь нэр Гоголийн зохиолд гардаг Осиптай адилшааж «Осип, охрип а Архип... Осип» гэж Осип Архип гэдэг нэрээр хошигнон хэлдэг үг санаанд ордог тул, нэрээр нь дууддаггүй байжээ. Харин, одоо Ольга Ивановна, 

	— Осип минь, чи яачхав аа? гэж дуу алдан хашхирав. 

	— Яв аа! миний бие муу байна... гэж хаалганы цаанаас Дымов хэлээд, буйдан руу очиж хэвтэх нь дуулдав. Тэгээд, — Яв аа! гэж дуугарах нь бүдэгхэн сонсогдлоо. Ольга Ивановна «Юу болох нь энэ вэ! энэ чинь аюултай хэрэг боллоо» гэж бодоод айхдаа бие нь арзасхийв. 

	Онц хэрэггүй мөртөө лаа аваад унтах тасалгаандаа орж, юу хийхээ санагалзан алмайрч, өөрийгөө санамсаргүй толинд харчхав. Толинд айсан зэвхий цагаан царайтай, урт ханцуй бүхий, энгэр дээрээ эвгүй шар зурвастай цамц, ер бишийн хачин судалтай банзал өмссөн, зэвүүн муухай амьтан харагдаж байлаа. Тэгээд Ольга Ивановна, гэнэт Дымовыгоо, өөрийн нь хязгааргүй их дурладгийг нь залуу насны нь болоод, ойрдоо ер хэвтээгүй энэ ор дэвсгэрийн нь хүртэл тун их өрөвдлөө. Дымовын жирийн ялдамхан номой инээмсэглэдэг нь санаанд нь ороод уйлж Коростелевт ирэхийг гуйсан захиа бичлээ. Шөнийн 2 цаг болж байв.

	 


VIII

	 

	Ольга Ивановна өглөө найман цагт босохдоо нойр муугаас толгой нь өвдөж байв. Тэгээд үсээ ч самналгүй балиар хэвээр, унтах тасалгаанаас гэмшсэн царайтай гарч ирэхэд, хажуугаар нь доктор бололтой, хар сахалтай нэг хүн үүдний өрөө рүү явж өнгөрлөө. Эмийн үнэр ханхалж Дымовын ажлын тасалгааны үүдэнд Коростелев зогсоод, баруун гараараа сахлынхаа зүүн талыг имэрч байв. 

	Коростелев, Ольга Ивановнад:

	— Уучлаарай, би таныг түүн дээр оруулахгүй, халдаж магадгүй. Чухамдаа та ороод ч яах вэ. Тэртэй тэргүй дэмийрээд байна гэж уруу царайлан хэллээ. 

	— Ёстой сахуу мөн үү? гэж Ольга Ивановна шивнэн асуув. 

	Коростелев, Ольга Ивановнын асуултад хариулахын оронд:

	— Үл бүтэх юм руу тэмүүлэгчдийг ёстой шүүхэд өгвөл таарна. Дымов яагаад өвчин халдаасныг мэдэж байна уу? Хоёрдох өдөр нэг хүүхдээс сахууны идээ хальс нарийхан гуурсаар сорсон байна. Яах гэж тэр вэ? Балай... тэнэг юм... гэж үглэв. 

	— Амь насанд нь аюултай юу? гэж Ольга Ивановна асуулаа. 

	— Тийм ээ, хүнд хэлбэр гэж ярьж байна. Чухамдаа Шрект хүн явуулах юм сан гэж Коростелев хэлэв. Эхлээд шаргал үстэй, унжуу урт хамартай, еврей маягийн яриатай, жижигхэн хүн, дараа нь өндөр нуруутай, бөгтөр, саглайсан лам шиг хүн, дараа их тарган, улаан царайтай, нүдний шилтэй залуу хүн ирцгээлээ. Эмч нар, нөхрийнхөө дэргэд жижүүрлэхээр ирсэн нь тэр ажээ. Коростелев оногдсон цагтаа жижүүрлэчхээд, гэртээ харилгүй үлдэж, тасалгаа бүхнээр сүүдэр шиг тэнүүчилж байв. Зарц эмэгтэй, жижүүрлэж байгаа докторуудад цай бэлтгэж, бас байсхийгээд аптек рүү гүйж байсан учир тасалгаа цэвэрлэх хүнгүй нам гүм, уйтгартай байв. 

	Ольга Ивановна унтах тасалгаандаа суугаад, нөхрөө хуурснаас болж тэнгэр намайг шийтгэж цээрлүүлж байна гэж бодов. Үг яриа цөөнтэй, номхон даруу зантай, хэтэрхий гэнэн цагаан санаатай тэр амьтан нь өөрийнхөө буйдан дээр, дуу шуу ч үгүй чимээгүйхэн шаналж, байлаа. Гэтэл ядаж дэмийрч байхдаа ч гэсэн гомдлоо ярьсан бол уг хэрэгт ганц сахуу өвчин буруутай биш юм байна гэдгийг жижүүрийн докторууд мэдэх байсан билээ. Коростелевээс асуусан бол хамаг учрыг мэдэх байсан даа, тэр хүн, найзынхаа эхнэрийг энэ л гол хорлогчин, сахуу бол түүний дайвар юм гэсэн байртай харж байгаа нь учиртай юм аа. 

	Ижил мөрөн дээрх сартай шөнө, янагийн яриа, хөдөөгийн сонин амьдралын аль нь ч Ольга Ивановнын санаанд үлдсэнгүй, гагцхүү илүүц төрхгүй зан гаргаснаас болж, хөл, гар, бүх биед нь хэзээ ч угааж арилшгүй ямар нэг балиар муухай унжилдсан юм наалдсан шиг санагдаж байлаа... 

	«Ээ дээ би хэчнээн муухай худал хэлсэн юм бэ? Тэр шившигт явдал бүү үзэгд...» гэж Рябовскийтай түгшүүртэй, янаг амрагийн явдал хийж байснаа санан боджээ. 

	Ольга Ивановна, дөрвөн цагт Коростелевтэй хамт хоол идэж, Коростелев хоолонд бараг ам хүрэхгүй, ганцхан улаан дарс уугаад, хөмсөг зангидан суув. Ольга Ивановна бас юу ч идсэнгүй, заримдаа Дымовоо эдгэвэл нөхөртөө дахин дурлаж, журамт эхнэр болно гэж тэнгэрт тангараглан залбирч, заримдаа зүүрмэглэн, Коростелевийг хараад: «Ямар ч нэр алдаргүй, ийм урвайсан царайтай муухай ааштай хүн байх нь уйтгартайяа?» гэж бодож байлаа. Бас заримдаа өвчин халдахаас айгаад, нөхрийнхөө тасалгаанд одоо хүртэл ганц ч ороогүй тул тэнгэр намайг одоохон алах байх гэж бодож байлаа. Ердөө нэг л мэнэрсэн уйтгартай сэтгэл төрж, энэ насны явдал нэгэнт гутаж, юугаар ч засахын аргагүй болсон гэдэг санал төрж байлаа... 

	Хоолноос хойш бүрэнхий болж эхэллээ. Ольга Ивановныг зочлох танхимд орж ирэхэд Коростелев, алтдаж оёсон торгон жинтүү толгой дороо тавиад, сандал дээр унтчихаад «кхи-пуа... кхи-пуа» гэж хурхирч байлаа. 

	Жижүүрлэхээр ирж, буцаж байгаа докторууд ч гэсэн тэр эмх замбараагүй байдлыг ажиглахгүй байжээ. Зочлох тасалгаанд нь унтаад хурхирч байгаа гаднын хүн, туурганд өлгөөстэй судалбар зураг, хачин жигтэй маягийн байдал, бас гэрийн эзэгтэй өөрөө үсээ ч самнаагүй, эв хавгүй муухай хувцастай байгаа тэр бүгдийг ер ажиглаж анзаарахаа ч тэр эмч нар байчихжээ. Нэг нь санамсаргүй инээд алдаж тэр инээд нэг л хачин, аймхай маягтай дуулдаж, бүр аймаар жигтэйхэн боллоо. 

	Ольга Ивановныг зочлох тасалгаанд дахин орж ирэхэд Коростелев сэрчхээд, тамхи татаж суув. 

	Дымовт хамрын хөндийн сахуу тусжээ. Одоо зүрх нь ч базаахгүй ажиллаж байна. Чухамдаа хэрэг биш болж байна даа гэж Коростелев шивнэн хэлэв. 

	— Та Шрект хүн явуулаач гэж Ольга Ивановнын хэлэхэд

	— Ирээд явсан. Шрек харин, сахууг хамрын хөндийд шилжсэнийг нь мэдсэн билээ. Тэгээд ер нь Шрек яах билээ. Чухамдаа Шрек ч хамаагүй. Тэр Шрек л биз, би Коростелев л биз гэжээ. 

	Цаг аймаар удаан өнгөрч байлаа. Ольга Ивановна өглөөнөөс хойш хураагаагүй орон дээрээ бүхлээрээ хэвтээд үүрэглэж бүх тасалгаа нь шалнаас тааз хүртэл асар том төмрөөр дүүрчихсэн юм шиг тэр төмрийг л зайлуулчихвал, хүн бүхэнд хөгжилтэй чөлөөтэй болмоор юм шиг Ольга Ивановнад санагдлаа. Тэгснээ сэрээд, тэр бол төмөр биш Дымовын өвчин юм гэж мэдлээ. 

	«Натюрморт порт... спорт... курорт... Шрек ямар бол? Шрек, грек, врек... крек, миний найз нар одоо хаана байгаа бол? Манайд гаслан зовлон тохиолдоод байгааг мэдэцгээсэн бол уу? Тэнгэр өршөө. Бурхан авар,.. Зайлуул Шрек, грек... » гэж дахиад л зүүрмэглэв. 

	Дахиад л төмөр харагдах шиг боллоо... Цаг унжран өнгөрч, доод давхарт байгаа цаг байсхийгээд цохиж, байлаа. Хонх жингэнэн, докторууд ирсээр байв... Зарц хүүхэн, хоосон аягатай тавиур барьж орж ирээд:

	— Эзэгтэй, орыг чинь засах уу? гэлээ. 

	Тэгээд хариу үг хэлэхгүй болохоор, гараад явжээ. Дор цаг цохиж, Ижил мөрөн дээрх бороог зүүдэлж байтал, тасалгаанд гаднын бололтой нэг хүн орж ирэв. Ольга Ивановна хэн бэ? гэж босон харайтал Коростелев байлаа. 

	— Цаг хэд болж байна? гэж Ольга Ивановнын асуухад

	— Гурав болж байх шив гэв. 

	— За яаж байна гэхэд нь

	— Яах юу байх вэ? Өнгөрч байна гэж хэлэхээр ирлээ... гээд мэгшин уйлж Ольга Ивановнатай зэрэгцэн суугаад, ханцуйгаараа нулимсаа арчив. Ольга Ивановна анхандаа учрыг нь ойлгоогүй боловч, хамаг бие нь арзасхийн хүйт оргиж, аажуухан залбирч эхэллээ. Коростелев:

	— Өнгөрч байна аа... гэж нарийхан дуугаар хэлээд, дахин эгшин уйлж: — Амиа хайрлаагүйгээс үхэж байгаа юм... Шинжлэх ухаанд юутай их гарз болов! гэж гашуудан хэлээд: — Бид бүхнийг түүнтэй жишихэд, тэр бол ер бишийн агуу их хүн байсан юм аа. Хэчнээн авьяастай хүн байсан гээч. Бид бүгдэд хэчнээн их найдвар төрүүлж байсан гээч! Тэнгэр минь, тэр маань хорвоод ховорхон эрдэмтэн болох байсан билээ! Оська Дымов, Оська Дымов, чи даан ч яав! Ээ чааваас, ээ чааваас! гэж гараа шажигнуулж гаслан цөхөрч, хоёр гараараа нүүрээ дараад толгойгоо. сэгсрэв. Тэгээд ямар нэг хүнд улам улам уурлан:

	— Хэчнээн сайхан зантай хүн байсан гээч! Ариун цагаан санаатай, сайхан сэтгэлтэй, чухам уян зөөлөн амьтан юм саан! Шинжлэх ухаанд зүтгэж байгаад шинжлэх ухаанаас болж үхэж дээ. Өдөр шөнөгүй, шар шиг ажиллаж байхад нь хэн ч түүнийг хайрласангүй. Тэгээд ирээдүйн профессор, залуу эрдэмтэн хүн, энэ муусайн новшийн даавууны мөнгө олох гэж хөлсний ажил эрж, шөнөдөө орчуулга хийдэг байж шүү!

	Коростелев ингэж хэлээд Ольга Ивановыг жигшин харж, цагаан даавууг нь хоёр гараараа шүүрч аваад тэр даавуу л буруутай гэмтэй юм шиг, ууртайгаар цуу татаад, 

	— Өөрөө өөрийгөө ч хайрласангүй, түүнийг хүн ч хайрласангүй дээ! Чухамдаа юу ч гэх вэ дээ! гэхэд нь зочлох тасалгаанд ямар нэг хүн:

	— Тийм ээ, ховорхон хүн байж дээ! гэж бүдүүн дуугаар хэлэв. 

	Ольга Ивановна, Дымовтой хамт суусан хамаг бүх явдлаа эхнээс нь аваад адгийг хүртэл юутай хээтэй нь саналаа. Тэгээд гэнэт Дымов бол өөрийнх нь мэдэх хүмүүстэй жишихэд үнэхээр ховорхон, ер бишийн агуу их хүн байсныг мэдлээ. Ольга Ивановнын талийгаач эцэг, Дымовын нөхөд, эмч нар түүнтэй яаж харилцдаг байсныг санаад, Дымов ирээдүйд алдартай хүн болно гэдгийг тэдний мэдсэний учрыг Ольга Ивановна сая ухаарав. Туурга, тааз, чийдэн болоод шал дээрх хивс хүртэл Ольга Ивановнад «алдчихжээ! алдчихжээ!» гэж дооглон хэлэх гэсэн юм шиг эрээлжилж байв. 

	Ольга Ивановна, унтах тасалгаанаасаа уйлан ухасхийж, зочлох тасалгаанаа нэг танихгүй хүний хажуугаар шуугин өнгөрөөд, нөхрийнхөө тасалгаанд уйлж оров. Нөхөр нь турк буйдан дээр бүслэхээ хүртэл хөнжилд хучаастай хэвтэж байлаа. Царай нь аймаар турж эцээд, амьд хүнд хэзээ ч байдаггүй зэвхий цайвар шар өнгөтэй болжээ. Гагцхүү магнай, хар хөмсөг болоод танил инээмсэглэлээр нь энэ маань Дымов байна шүү гэж танигдахуйц байв. Ольга Ивановна, түүний цээж, магнай, гарыг нь хурдан гэгч тэмтрэн үзэв. Цээж нь бүлээн байсан боловч, магнай, гар нь эвгүй хүйтэн болчихжээ. Дутуу аниастай нүд нь Ольга Ивановныг харалгүй хөнжлөө харж байлаа... 

	— Дымов! Дымов! гэж Ольга Ивановна хашхиран дуудаад, нөхөртөө «тэр нэг явдал бол миний алдаа болсон юм. Одоо арай ч хамаг юм балраагүй, бас ч жаргалтай сайхан амьдарч болно. Чи минь ер бишийн, ховорхон агуу их хүн юм, би насан турш чамд бишрэн мөргөж, ариунаар эмээн шүтэж явна... гэж учирлан хэлмээр байжээ. Тэгээд

	— Дымов! Дымов! Дымов минь ээ! гэж нөхрийнхөө дахин сэрэхгүй болсныг үл итгэн, мөрөн дээрээс нь сэгсчин, дуудаж байлаа. 

	Зочлох тасалгаанд Коростелев, зарц хүүхэнд:

	— Асуух юу байх билээ? Та сүмийн манаачийнд очоод, тэжээврийн газрын эмэгчүүлийг хаа суудгийг нь асуугаарай. Тэд ирээд биеийг нь угаах, засаж цэвэрлэх, ер нь хэрэгтэй бүхнийг гүйцэтгэнэ гэж хэлж байлаа.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

